
			Til mi vakre syster

		

	
		
			Nåden 

			er kvar dag 

			å få Herrens 

			kjærleiksgåve 

		

	
		
			1925

			dagen 

			mor skulle møta Gud 

			stod Olga og eg att heime 

			mor låg plankekledd på sleden 

			raudehesten vrengde augo 

			og stega skeivt inn i skjækene 

			iltre ord frå drengen 

			stogga av harde augnekast 

			i Jesu namn 

			på denne dag 

			svarte forkle 

			over tronge trøyer 

			konehuver med blanke band

			som ein ramneflokk skjena dei

			nedetter vegen glatt og bratt 

			me stod på trappa til føtene fraus 

			og tårene turka 

			kvit linduk på bordet 

			kalvesteik og sos med fløyte 

			saft i glasa 

			togg og svelgde 

			at du kan gle deg over maten 

			når mor di er borte 

			ho sa 

			det var lenge til 

			at det kanskje kunne gå over 

			leik og le 

			de jentene mine 

			sjå mor turkar tårer på englefjes 

			og vått under nasen hjå Marta 

			mor knepte hendene 

			ånd frå himlen, kom med nåde 

			kom med liv og lys her ned 

			la din guddomsmakt få råde

			gje meg dagar 

			gje meg fred

			råk 

			i stille landskap 

			spor av hjarteslag 

			bak stengde augnelok 

			moster sine sko 

			utanfor mor sitt kammers 

			orda tek trappa til øvste trinnet 

			der eg sit med ryggen mot veggen 

			buktande årer langs veden 

			teiknar tida som tynne strek 

			mellom alt som er 

			og det som kjem 

			du må ta jentene mine 

			når dette er over 

			lov meg det 

			lov meg 

			pressar auga mot kvist-arret 

			ute riv rogna av seg borken i lange strimer 

			og blad av oddetal dekkjer marka 

			Marta 

			er namnet mitt

			kva eig eg anna enn det

			eit skjerf ei halsnål 

			eit brev frå far

			og ei syster

			ho er vakker

			ikkje eg

			Olga kan sova 

			hjå meg 

			blunkar eine jenta 

			skal Marta 

			liggja hjå meg då 

			kviskrar den andre 

			jentene skal liggja i kammerset 

			hjå Gamle-Gudny 

			seier moster 

			svøyper kvitlar over sengebenken 

			finn to ekstra mjølkekrus 

			fyller dei til randa 

			steikjer potetkaker

			stryk meg snøgt over kinnet 

			ikkje 

			vår mor

			ho er ikkje meir

			det lange glatte håret

			dei kvite fingrane 

			no ligg alt under plankar og jord

			meitemark, mold 

			og mor

			frøet vaknar til sorgstrid og kulde 

			skuld strekkjer seg i ættetrådar attom ljoset 

			femner og kjøver 

			vil bli 

			vil fara 

			flyktige dropar over sterke røter 

			alt som kjem og alt som er 

			lyden av steg 

			Olga søv på armen sin 

			virvel ved tinningen 

			eit auga som ser 

			innover 

			svevar trygt som fuglar i flokk 

			morgonljos 

			i dropar på greinene

			raut frå fjøset dreg meg inn 

			i varmen, Blidros er snillaste kua 

			set deg her, len hovudet mot magen 

			klem rundt spenane, sterk varm stråle 

			syng mot sinken, slik ja 

			nikkar Gamle-Gudny som ser salte dropar 

			strøyma nedetter halsen 

			og laga myrke flekker 

			på forkledet 

			kyrne skjønar alt

			du kan kvar dag finna 

			kvile og trøyst i arbeid

			Gamle-Gudny stryk over ryggen 

			på Blidros, sitringa i nakken 

			har eg aldri kjent før 

			hastar inn 

			til blikk rundt bordet 

			hareskaret 

			den vonde hofta 

			det breie andletet 

			er eg verkeleg syster til Olga

			veng inntil veng 

			tett samlar fuglane seg 

			svarte flokkar i raunetreet 

			ein himmel av frostsøte bær 

